Mesur 1

Y mae’r mesur a ddefnyddir yn llinellau 1-19 a 23-24 yn cyfateb yn fras i’r mesur sy’n cael ei alw’n Gyhydedd Naw Ban yn y Gramadegau Barddol (o’r bedwaredd ganrif ar ddeg ymlaen). Mae hwn yn fesur cyffredin iawn yn awdlau’r Hengerdd. Er bod yr enw yn awgrymu fod hwn yn fesur ac ynddo linellau naw sillaf, mae’r enghreifftiau yn yr Hengerdd yn dangos fod cryn hyblygrwydd o ran y nifer a allai fod yn y llinell hon — deg sillaf weithiau, neu — yn llai aml — wyth sillaf. Yn y gerdd hon, mae enghreifftiau sicr o linellau â deg sillaf, e.e. llinellau 7, 8, 9, 13, 14, 16, 17. Mae’n bosibl hefyd fod y llinell gyntaf yn un ddegsill (trowch at y nodiadau geiriol am drafodaeth bellach). 

Nodwedd arall ar y Gyhydedd Naw Ban yw fod saib amlwg, neu orffwysfa ym mhob llinell: fel arfer mae hyn yn syrthio bedair sillaf cyn diwedd y llinell:
Y bore Dyw Sadwrn,		cad fawr a fu
o’r pan ddwyre haul		hyd pan gynnu.
Dygrysiwys Fflamddwyn	yn bedwar llu:
Goddau a Rheged		yn ymddullu 

[bookmark: _GoBack]Y patrymau 5+4 a 6+4 sydd fwyaf cyffredin. Y mae’r patrwm cyson o bedair sillaf wedi’r orffwysfa yn cadarnhau sefydlogrwydd diwedd y llinell;  mae’n ategu swyddogaeth y brifodl sy’n dynodi diwedd llinell fydryddol. 

